"SHOULD, COULD, WOULD" VAN DANKOFFERS
Offervaardigheid begin by ’n verhouding met die Here.  Offervaardigheid is ’n mens se dank reaksie as jy beleef wie die Here is en wat Hy doen.  Daarom is dankoffer ’n kern deel van ons geloofslewe.  Daardeur bewys ons ('offer') dank aan die Here.

Dit is elke gelowige se voorreg.  Om die maatstaf van ons Dankoffer te bepaal, gebruik Engelse gelowiges 3 woorde:  "Should, Could, Would."
"Should"

Dit wat ek as dankoffer aan die Here behoort te gee.  Die Ou Testament beskryf dit as ’n tiende, en van die 'eerste van jou opbrengs'.  Want daardeur bewys jy dat jy die Here ook vir die res vertrou.  Soos ons bid:  'Gee ons vandag ons daaglikse brood'.
Die Nuwe Testament het geen wettiese voorskrifte nie, maar handhaaf die 'Dankoffer' beginsel 'volgens vermoë', hoewel die tiende beginsel nooit opgehef is nie.  Die beginsels is egter dat die Dankoffer:

· Sistematies en gereeld volgens vermoë gegee word.


Elke Sondag moet elkeen van julle na sy vermoë tuis iets opsy sit en dit opspaar. - 1 Korintiërs 16:2

Binne begroting oorweeg moet word


Elkeen moet gee soos hy hom in sy hart voorgeneem het, nie met teensin of uit dwang nie, want God het die blymoedige gewer lief. - 2 Korintiërs 9:7.
· Nie afgedwing word nie

As die goeie wil daar is en iemand gee volgens wat hy het, neem God die gawe aan.  Hy verwag nie van hom wat hy nie het nie.  - 2 Korintiërs 8:12
"Could"

Dit is wat ’n mens vir die Here sou kon gee, as jy iets opoffer.  Dit is ’n tweede vlak van Dankoffer.  Waar jy besluit om iets te ontbeer, sodat jy meer vir die Here se Koninkryk beskikbaar kan maak.  2 Korintiërs 8:8-9:  Ek gee nie ’n opdrag nie, maar ek wys julle op die ywer van ander om daardeur die opregtheid van julle liefde te toets.  Julle ken die genade van ons Here Jesus Christus: hoewel Hy ryk was, het Hy ter wille van julle arm geword, sodat julle deur sy armoede ryk kon word.
"Would"

Dit is om die Here te vertrou en ’n dankoffer aan Hom te gee in die verwagting dat Hy die vermoë sal gee.  Dit is die beginsel waarop baie gemeentes se 'geloofsbelofte offers' gegrond is.  ’n Gawe bo en behalwe my "should" en "could".

En op ’n ander vlak het die "would" ook te doen met ons nalatenskap:  om in jou testament ’n deel van die bates vir die Here se Koninkryk te gee.  Dit is op die ou end ook deel van die 'skatte in die hemel' - Matteus 6:19-21 : "Moenie vir julle skatte op aarde bymekaarmaak waar mot en roes dit verniel en waar diewe inbreek en dit steel nie.  Maak vir julle skatte in die hemel bymekaar, waar mot en roes dit nie verniel nie en waar diewe nie inbreek en dit steel nie. Waar jou skat is, daar sal jou hart ook wees."

